
Հոդված 1. «Էներգետիկայի մասին» 2001 թվականի մարտի 7-ի №ՀՕ-148 օրենքի (այսուհետ` Օրենք)  56․1-ին և 56.2-րդ հոդվածները շարադրել հետևյալ խմբագրությամբ․

«Հոդված 56.1. Ինքնավար էներգաարտադրության կազմակերպումը
1. Երաշխավորված մատակարարի ցանկացած սպառող, սույն օրենքի և շուկայի կանոնների համաձայն, ունի ինքնավար էներգաարտադրողի կարգավիճակ ստանալու իրավունք: 
Ինքնավար էներգաարտադրողի կարգավիճակ ստացած սպառողները դասակարգվում են հետևյալ կերպ.
1) զուտ հաշվառման ինքնավար էներգաարտադրողներ, որոնք պետական և տեղական ինքնակառավարման մարմին, պետության կամ համայնքի հիմնադրած ոչ առևտրային կազմակերպություն, պետական կամ համայնքային հիմնարկ հանդիսացող, ինչպես նաև մինչև 15 կՎտ (ներառյալ) հզորությամբ էլեկտրական ցանցին միացած մնացած բոլոր ինքնավար էներգաարտադրողի կարգավիճակ ստացած սպառողներն են,
2) զուտ բիլինգային ինքնավար էներգաարտադրողներ, որոնք զուտ հաշվառման ինքնավար էներգաարտադրող չհանդիսացող ինքնավար էներգաարտադրողի կարգավիճակ ստացած մնացած սպառողներ են:
2. Ինքնավար էներգաարտադրողը, սույն օրենքի և շուկայի կանոնների համաձայն, ունի վերականգնվող էներգետիկ ռեսուրսների կիրառմամբ էլեկտրական էներգիա արտադրող տեղակայանք կառուցելու (վերակառուցելու), էլեկտրաէներգետիկական համակարգի մեկ կամ ավելի կետերում էլեկտրական էներգիա արտադրելու և նույն կամ տարբեր կետերում այն սպառելու, ինչպես նաև ինքնավար խումբ ստեղծելու կամ ինքնավար խմբում ներգրավվելու իրավունք: 
3. Զուտ բիլինգային ինքնավար էներգաարտադրողն էլեկտրաէներգետիկական համակարգի մեկ կամ ավելի կետերում էլեկտրական էներգիա արտադրելու և տարբեր կետերում այն սպառելու, ինչպես նաև ինքնավար խումբ ստեղծելու կամ դրանում ներգրավվելու իրավունքները կարող է իրացնել միայն այն դեպքում, երբ նրա հաշվառման համակարգը բավարարում է շուկայի կանոններով սահմանված պահանջներին:
4. Բաշխման լիցենզիա ունեցող անձը պարտավոր է ինքնավար էներգաարտադրողի կարգավիճակ ստանալու մտադրություն ունեցող սպառողի դիմումի հիման վրա ապահովել վերջինիս արտադրող տեղակայանքի միացումը բաշխման ցանցին՝ շուկայի կանոններով սահմանված կարգով, իսկ երաշխավորված մատակարարը՝ կնքել փոխհոսքերի պայմանագիր՝ հանձնաժողովի սահմանած օրինակելի ձևին համապատասխան:
5. Ինքնավար էներգաարտադրողը, իսկ ինքնավար խմբի դեպքում դրա մասնակիցները մատուցված էլեկտրական էներգիայի բաշխման ծառայության համար վճարում են հանձնաժողովի սահմանած սակագներով՝ շուկայի կանոններով սահմանված դեպքերում և կարգով: Ինքնավար խմբի մասնակիցների հարաբերությունները սույն օրենքի իմաստով ենթակա չեն կարգավորման:
6. Ինքնավար էներգաարտադրողի էլեկտրական էներգիա արտադրող տեղակայանքների դրվածքային հզորությունը չի կարող գերազանցել երաշխավորված մատակարարի հետ՝ բաշխման ցանցին իր յուրաքանչյուր միացման կետի համար իբրև սպառող կնքած պայմանագրով ամրագրված առավելագույն թույլատրելի հզորությունը՝ բայց ոչ ավելի քան 25 կՎտ-ը: Ինքնավար խմբի դեպքում խմբում ներգրավված ինքնավար էներգաարտադրողների էլեկտրական էներգիա արտադրող տեղակայանքների ընդհանուր դրվածքային հզորությունը չի կարող գերազանցել 1050 կՎտ-ը: Ինքնավար խմբում էներգաարտադրող չհանդիսացող սպառողները ներգրավվում են առանց հզորության սահմանափակման:
7.  Զուտ հաշվառման ինքնավար էներգաարտադրողների կամ զուտ հաշվառման ինքնավար էներգաարտադրողների և սպառողների ինքնավար խումբը կոչվում է զուտ հաշվառման ինքնավար խումբ: Ինքնավար խմբում թեկուզ մեկ զուտ բիլինգային ինքնավար էներգաարտադրողի ներգրավման դեպքում ինքնավար խումբը կոչվում է զուտ բիլինգային ինքնավար խումբ։
8. Ինքնավար էլեկտրական էներգիա արտադրողը իր տվյալ տեղակայանքով շուկայի կանոններով սահմանված կարգով կարող է մասնակցել էլեկտրաէներգետիկական մեծածախ շուկային՝ ինքնավար էներգաարտադրողի կարգավիճակից հրաժարվելու պայմանով՝ առանց հետագայում այն վերականգնելու իրավունքի։
9. Ինքնավար էներգաարտադրողի էլեկտրական էներգիա արտադրող տեղակայանքը բաշխման ցանցին միացման, պայմանագրերի կնքման, փոխհոսքերի իրականացման, մատուցվող ծառայությունների համար վճարումների, ինքնավար խմբի ստեղծման և գործունեության, ինչպես նաև ինքնավար էներգաարտադրողի կարգավիճակը կորցնելու հետ կապված՝ սույն օրենքով չկարգավորված հարաբերությունները կարգավորվում են շուկայի կանոններով: 
           
Հոդված 56.2. Ինքնավար էներգաարտադրության ընթացքում հաշվառումն ու հաշվարկները      
1. Զուտ հաշվառման ինքնավար էներգաարտադրողի կողմից ինքնավար էներգաարտադրության շրջանակում երաշխավորված մատակարարին մատակարարված և այդ ինքնավար էներգաարտադրողի սպառած էլեկտրական էներգիայի քանակությունները հաշվառվում և հաշվանցվում են ամսական կտրվածքով՝ անկախ էլեկտրական էներգիայի արտադրության և սպառման ժամերից: 
2. Զուտ հաշվառման ինքնավար խմբում, խմբի մասնակիցների միջև ինքնավար էներգաարտադրության շրջանակում երաշխավորված մատակարարին մատակարարված և ինքնավար խմբի մասնակիցների սպառած էլեկտրական էներգիայի քանակությունների տարբերության դեպքում այդ էլեկտրական էներգիան խմբի մասնակիցների միջև բաշխվում է ամսական կտրվածքով՝ շուկայի կանոններով սահմանված կարգով:
3. Զուտ հաշվառման ինքնավար էներգաարտադրողի, իսկ զուտ հաշվառման ինքնավար խմբի դեպքում՝ խմբի կողմից երաշխավորված մատակարարին մատակարարված և սպառված էլեկտրական էներգիայի ամսական քանակությունների՝
1) դրական տարբերության դեպքում այդ էլեկտրական էներգիայի համար երաշխավորված մատակարարն ինքնավար էներգաարտադրողին, իսկ զուտ հաշվառման ինքնավար խմբի դեպքում խումբն ստեղծած ինքնավար էներգաարտադրողին տրամադրում է հատուցում էլեկտրաէներգետիկական մեծածախ շուկայի մասնակիցների կողմից հաշվեկշռման շուկայում անհաշվեկշռույթների արդյունքով առաջացած էլեկտրական էներգիայի վաճառքի տվյալ ժամանակահատվածի նվազագույն գնով, իսկ
2) բացասական տարբերության դեպքում այդ էլեկտրական էներգիայի համար ինքնավար էներգաարտադրողը, իսկ զուտ հաշվառման ինքնավար խմբի դեպքում ինքնավար խմբի մասնակիցը վճարում է երաշխավորված մատակարարին հանձնաժողովի կողմից տվյալ սպառողական խմբի համար սահմանված սակագնով:
4. Զուտ բիլինգային ինքնավար էներգաարտադրողի կողմից ինքնավար էներգաարտադրության շրջանակում երաշխավորված մատակարարին մատակարարված և այդ ինքնավար էներգաարտադրողի սպառած էլեկտրական էներգիայի քանակությունները հաշվառվում և հաշվարկներն իրականացվում են առանձին՝ ժամային կտրվածքով։
5. Զուտ բիլինգային ինքնավար խմբի բոլոր մասնակիցների համար ինքնավար էներգաարտադրության ընթացքում հաշվառումն ու հաշվարկներն իրականացվում են սույն հոդվածի 6-8-րդ մասերով սահմանված պայմաններով։
6. Զուտ բիլինգային ինքնավար խմբում, էներգաարտադրող չհանդիսացող խմբի մասնակից ինքնավար էներգաարտադրողների կողմից երաշխավորված մատակարարին մատակարարված էլեկտրաէներգիայի քանակը բաշխվում է ինքնավար խմբի մասնակիցների միջև ժամային կտրվածքով՝ շուկայի կանոններով սահմանված կարգով։    
7. Զուտ բիլինգային ինքնավար էներգաարտադրողի, իսկ զուտ բիլինգային խմբի դեպքում՝ խմբի կողմից երաշխավորված մատակարարին մատակարարված էլեկտրական էներգիայի ամսական արժեքի և սպառած էլեկտրաէներգիայի ամսական արժեքի տարբերության դեպքում այդ դրական տարբերության չափով զուտ բիլինգային ինքնավար խումբը ստեղծող ինքնավար էներգաարտադրողին տրամադրվում է հատուցում՝ շուկայի կանոններով սահմանված կարգով։
8. Սույն հոդվածի 7-րդ մասում նշված արժեքները որոշվում են ամսական կտրվածքով հետևյալ կերպ՝ 
1) ինքնավար էներգաարտադրողի իսկ զուտ բիլինգային ինքնավար խմբի դեպքում՝ խմբի բոլոր ինքնավար էներգաարտադրողների կողմից երաշխավորված մատակարարին մատակարարված էլեկտրական էներգիայի արժեքը՝ այդ էլեկտրական էներգիայի քանակի և էլեկտրաէներգետիկական մեծածախ շուկայի մասնակիցների կողմից հաշվեկշռման շուկայում անհաշվեկշռույթների արդյունքով առաջացած էլեկտրական էներգիայի վաճառքի տվյալ ժամանակահատվածի նվազագույն գնի արտադրյալով, իսկ
2) ինքնավար էներգաարտադրողի, իսկ զուտ բիլինգային ինքնավար խմբի դեպքում՝ խմբի բոլոր մասնակիցների սպառած էլեկտրաէներգիայի արժեքը՝ շուկայի կանոններով սահմանված կարգով հաշվարկվող սպառված էլեկտրական էներգիայի քանակի և հանձնաժողովի կողմից տվյալ սպառողական խմբի համար սահմանված սակագնի արտադրյալով։»։

Հոդված 2․ Օրենքի 59-րդ հոդվածի 8-րդ մասը շարադրել հետևյալ խմբագրությամբ.
«8․ Մինչև 2026 թվականի մայիսի 1-ը փոխհոսքերի պայմանագիր կնքած 50 կՎտ-ից ավելի տեղակայված հզորությամբ պետական և տեղական ինքնակառավարման մարմին, պետության կամ համայնքի հիմնադրած ոչ առևտրային կազմակերպություն, պետական կամ համայնքային հիմնարկ հանդիսացող ինքնավար էներգաարտադրողների նկատմամբ կիրառվում են զուտ հաշվառման ինքնավար էներգաարտադրողների համար սահմանված կարգավորումները, 50 կՎտ-ից ավելի տեղակայված հզորությամբ մյուս ինքնավար էներգաարտադրողների նկատմամբ՝ զուտ բիլինգային ինքնավար էներգաարտադրողների համար սահմանված կարգավորումները:»։

Հոդված 3. Եզրափակիչ մաս և անցումային դրույթներ
1. Սույն օրենքն ուժի մեջ է մտնում 2026 թվականի մայիսի 1-ին:
2. Մինչև 2026 թվականի մայիսի 1-ը փոխհոսքերի պայմանագիր կնքած ինքնավար էներգաարտադրողների նկատմամբ սույն օրենքով սահմանված կարգավորումները կիրառվում են հետևյալ ժամկետներում.
1) մինչև 2022 թվականի ապրիլի 30-ը փոխհոսքերի պայմանագիր կնքած՝ սույն օրենքի իմաստով զուտ հաշվառման ինքնավար էներգաարտադրողների համար՝ 2030 թվականի մայիսի 1-ից, իսկ զուտ բիլինգային ինքնավար էներգաարտադրող հանդիսացող արտադրողների համար՝ 2027 թվականի մայիսի 1-ից․
2) 2022 թվականի մայիսի 1-ից մինչև 2023 թվականի ապրիլի 30-ը փոխհոսքերի պայմանագիր կնքած՝ սույն օրենքի իմաստով զուտ հաշվառման ինքնավար էներգաարտադրողների համար՝ 2031 թվականի մայիսի 1-ից, իսկ զուտ բիլինգային ինքնավար էներգաարտադրող հանդիսացող արտադրողների համար՝ 2028 թվականի մայիսի 1-ից․
3) 2023 թվականի մայիսի 1-ից մինչև 2024 թվականի ապրիլի 30-ը փոխհոսքերի պայմանագիր կնքած՝ սույն օրենքի իմաստով զուտ հաշվառման ինքնավար էներգաարտադրողների համար՝ 2032 թվականի մայիսի 1-ից, իսկ զուտ բիլինգային ինքնավար էներգաարտադրող հանդիսացող  արտադրողների համար՝ 2029 թվականի մայիսի 1-ից․
4) 2024 թվականի մայիսի 1-ից մինչև 2025 թվականի ապրիլի 30-ը փոխհոսքերի պայմանագիր կնքած՝ սույն օրենքի իմաստով զուտ հաշվառման ինքնավար էներգաարտադրողների համար՝ 2033 թվականի մայիսի 1-ից, իսկ զուտ բիլինգային ինքնավար էներգաարտադրող հանդիսացող արտադրողների համար՝ 2030 թվականի մայիսի 1-ից․
5) 2025 թվականի մայիսի 1-ից մինչև 2026 թվականի ապրիլի 30-ը փոխհոսքերի պայմանագիր կնքած՝ սույն օրենքի իմաստով զուտ հաշվառման ինքնավար էներգաարտադրողների համար՝ 2034 թվականի մայիսի 1-ից, իսկ զուտ բիլինգային ինքնավար էներգաարտադրող հանդիսացող արտադրողների համար՝ 2031 թվականի մայիսի 1-ից:
3. Այն ինքնավար էներգաարտադրողները, որոնց մասով շուկայի կանոններով սահմանված է մեծածախ շուկա պարտադիր մուտքի պարտավորություն, պարտավոր են իրենց տվյալ հաշվառման կետերի մասով հրաժարվել ինքնավար էներգաարտադրողի կարգավիճակից և ստանալ որակավորված սպառողի կարգավիճակ կամ ընտրել Մատակարար։ Շուկայի կանոններով սահմանված ժամկետներում որակավորված սպառողի կարգավիճակ չստանալու կամ մատակարար չընտրելու պարագայում ինքնավար էներգաարտադրողի՝ երաշխավորված մատակարարի հաշվեկշռման խմբից տեղափոխումն իրականացվում է շուկայի օպերատորի կողմից վերջինիս նախաձեռնութամբ՝ համաձայն շուկայի կանոնների։
4. Մինչև սույն օրենքն ուժի մեջ մտնելը Հայաստանի Հանրապետության հանրային ծառայությունները կարգավորող հանձնաժողովն իր ընդունած իրավական ակտերը համապատասխանեցնում է սույն օրենքի պահանջներին և անհրաժեշտության դեպքում ընդունում սույն օրենքի կիրարկման համար անհրաժեշտ նոր իրավական ակտեր։

	Հանրապետության նախագահ
	Վ. Խաչատուրյան

